
Abans dera gescuda dera Gramatica aranesa (Carrera 2007) que i auie agut ja quauqui trabalhs 

que sagèren de hèr un petit esbòs gramaticau der occitan dera Val d'Aran. Joan Coromines 

que consagrèc mès de dues centes pagines ara morfologia e era sintaxi der aranés, e eth sòn 

trabalh que demore des nòsti dies eth mès important sus eth gascon dera Val d'Aran 

(Coromines 1990), quitaments se se servís d'ua grafia prenormativa, s'era sua tòca non ei pas 

en cap de cas prescriptiva e se s'aucupe mès que mès deth lexic. Que podem evocar tanben 

eth petit trabalh d'Ademá (1966) o er obratge intitolat Quatre regles de gramàtica aranesa de 

Jusèp Condò, qu'ei tanben demorat inedit, mès qu'es sues donades son pro soent 

arreportades peth quite Coromines, ath costat des qüestionaris lexicaus qu'eth madeish 

Condò mandèc tar Institut d'Estudis Catalans. Aquera gramatica de Condò qu'ei estada 

descrita e analisada en Carrera (2013). 

 

Hè quauqui ans, en Archiu Istoric d'Aran, qu'aguérem era escadença de descobrir es 

materiaus inedits de Jusèp Sandaran Bacaria, un avocat de Canejan que demorèc fòrça temps 

en Barcelona e que collaborèc damb eth luishonés Bernard Sarrieu ena debuta deth sègle XX. 

Sandaran que gesquec poesies e quauqui textòts de tipe costumista ena revista Era Bouts dera 

Mountanho. Qu'ei tanben pro coneguda era sua conferéncia en Ateneu Obrer de Barcelona en 

1913, La Vall d'Aràn [sic] i els catalans (Sandaran 1913), que conten quauques donades 

lingüistiques. Mès en Archiu Istoric d'Aran, gràcies ara donacion d'aqueri materiaus dera 

part dera familha de Sandaran, que poguérem descorbir fòrça d'auti documents plan 

interessants d'un punt de vista lingüistic. D'un costat, centenats de petites fiches que tòquen 

eth lexic aranés e que sigueren er objècte d'ua descripcion recenta (Carrera 2014). D'un aute, 

ua gramática der occitan dera Val d'Aran que poirie èster era mès doriua de totes, tanplan 

anterior ara gramatica de Condò de 1916. Aquera gramatica inedita de Sandaran que 

presente nombrosi aspèctes interessants, qu'aguesta comunicacion pòt servir entà hèr-vo'les 

a conéisher. Atau, que poiram auer definitivaments ua vision d'ensemble dera òbra 

lingüistica d'aqueth avocat dera vath de Toran. 

